
Eich apwyntiad yn y Clinig Colposgopi 
Pam mae angen apwyntiad arna’ i?

Fe gawsoch chi brawf taeniad a oedd yn dangos bod rhai newidiadau annormal yn y celloedd. Mae angen archwilio’r newidiadau hyn er mwyn penderfynu a oes angen unrhyw driniaeth. Efallai fod y celloedd hyn wedi dod o’ch serfics (gwddf eich croth) neu o leinin y groth ei hun. Dylech chi ddweud wrth y clinig os oes gennych chi alergedd i unrhyw beth (fel latecs), neu gyflyrau meddygol difrifol. Cysylltwch â’r clinig cyn dod i’ch apwyntiad.
Beth fydd yn digwydd yn y clinig?

Ar ôl cyrraedd y clinig ewch at y clerc neu’r derbynnydd, a fydd yn gwirio’ch manylion. Efallai nad oes unrhyw gyfleusterau gofal plant yn y clinig. Os oes angen i chi ganslo neu newid eich apwyntiad, ffoniwch y rhif ffôn sydd ar y llythyr a gawsoch chi oddi wrth y clinig. Mae croeso i chi drefnu i berthynas neu ffrind fynd i’r clinig gyda chi.
Bydd nyrs neu feddyg yn eich gweld yn y clinig. Cyn eich archwilio, byddan nhw’n esbonio pam rydych chi wedi cael yr apwyntiad. Byddai’n help cael gwybod dyddiad eich mislif diwethaf.
Beth fydd yn digwydd yn ystod yr archwiliad?
Bydd angen i chi dynnu’ch dillad isaf. Bydd y nyrs colposgopi’n eich helpu i orwedd ar wely neu fainc arbennig a fydd yn cynnal eich coesau. Bydd sbecwlwm (y teclyn roedd eich meddyg neu nyrs yn ei ddefnyddio wrth wneud eich prawf taeniad) yn cael ei roi yn eich gwain. Efallai y byddan nhw’n rhoi gwahanol hylifau ar eich serfics, sy’n helpu i wneud unrhyw fannau annormal yn fwy amlwg. Bydd y meddyg yn defnyddio’r colposgop i edrych ar y mannau hyn. Mewn rhai clinigau byddwch chi’n gallu gwylio’ch archwiliad ar fonitor teledu. Ar ôl gofyn am eich caniatâd, bydd eich colposgopydd yn gallu defnyddio’r camera i dynnu llun o’ch serfics i’w storio gyda’ch cofnodion meddygol.
Weithiau bydd y meddyg yn cymryd darn bach o feinwe o wyneb eich serfics neu o leinin y groth. Biopsi yw’r enw ar hwn. Efallai y byddwch chi’n teimlo llosgi ysgafn neu anghysur am rai eiliadau. Efallai y bydd y meddyg yn cynnig triniaeth i chi yn ystod yr ymweliad cyntaf hwn. Bydd y staff yn esbonio’r driniaeth ar y pryd, ond mae rhai clinigau’n amharod i gynnig triniaeth i fenyw sydd wedi dod i’r clinig ar ei phen ei hun. Oherwydd hynny, efallai y byddai’n syniad i chi ddod â rhywun gyda chi.

Efallai y bydd y meddyg yn awyddus i’ch archwilio neu i’ch anfon i gael archwiliad uwchsain. Mae archwiliad yn cymryd tua 10 neu 15 munud, a bydd unrhyw driniaeth yn cymryd mwy o amser. Dylech chi ganiatáu digon o amser ar gyfer yr ymweliad cyfan.
Beth fyddwch chi’n ei weld drwy wneud yr archwiliad?

Efallai y bydd y meddyg neu’r nyrs yn gallu esbonio natur y broblem i chi yn ystod yr archwiliad, ac esbonio’r driniaeth hefyd os oes angen triniaeth. Ond, yn aml, bydd y staff yn awyddus i aros am ganlyniadau unrhyw brofion.
Pa driniaeth allai gael ei gwneud?
Mae triniaeth LLETZ (sydd hefyd yn cael ei alw’n DLE, DLB neu biopsi dolen) yn golygu defnyddio dolen fach o wifren i dynnu celloedd annormal. Mae’r driniaeth yn cael ei gwneud weithiau yn ystod yr ymweliad cyntaf, dan anaesthetig lleol.
Ar ôl yr archwiliad
Ar ôl cael archwiliad dylech chi deimlo’n ddigon da i fynd ymlaen â phatrwm arferol eich bywyd. Ond, os byddwch chi wedi cael triniaeth, efallai y bydd angen i chi gymryd pethau’n dawel am weddill y diwrnod. Os byddwch chi’n teimlo’n wael ar ôl yr ymweliad, ni ddylech chi yrru car hyd nes y byddwch chi wedi gwella’n llwyr. Os oeddech chi wedi cael biopsi, efallai y byddwch chi’n sylwi ar redlif gwaedlyd am rai dyddiau. I osgoi cael haint, gwisgwch dyweli mislif yn hytrach na thamponau. Dylech chi osgoi rhyw am tua saith diwrnod.
Os ydych chi wedi cael triniaeth, bydd angen i chi osgoi rhyw a pheidio â defnyddio tamponau am bedair wythnos. Dylech chi osgoi nofio tan fydd unrhyw redlif wedi stopio.
Os byddwch chi’n gweld eich bod yn gwaedu’n drwm, neu fod rhedlif o’ch gwain neu eich bod yn cael poenau drwg, cysylltwch â’r clinig. Os nad yw’r clinig ar agor, dilynwch y cyfarwyddiadau a gawsoch chi gan staff y clinig colposgopi. Cyn i chi adael y clinig, gwnewch yn siŵr eich bod yn gwybod sut a phryd y byddwch chi’n cael eich canlyniadau, a’ch bod yn gwybod am y rhifau ffôn i’w defnyddio os oes gennych chi unrhyw gwestiynau neu broblemau.
Fydd angen unrhyw driniaeth arall arna’ i?

Bydd hyn yn dibynnu ar ganlyniad eich prawf taeniad, canlyniad unrhyw fiopsi, ac ar unrhyw driniaeth oedd yn angenrheidiol.
Bydd eich colposgopydd yn esbonio unrhyw driniaeth bellach, naill ai yn ystod eich apwyntiad, neu mewn llythyr pan mae’ch canlyniadau wedi dod i law.
Wnes i fethu fy apwyntiad – beth fydd yn digwydd?

Mae’n bwysig bod staff y clinig yn eich gweld. Os yw amseru’r apwyntiad yn anghyfleus, cysylltwch â’r clinig neu’ch meddyg i drefnu apwyntiad newydd. Os na fyddwch chi wedi rhoi gwybod i’r clinig, byddan nhw’n anfon un apwyntiad arall atoch. Os na fyddwch chi’n dod i’r ail apwyntiad, fyddwch chi DDIM yn cael trydydd un.
Os byddwch chi’n methu dau apwyntiad a heb gysylltu â’r clinig, bydd cydgysylltydd nyrsio’r ardal yn cysylltu â chi a bydd eich meddyg teulu’n cael gwybod. Gall eich meddyg teulu neu’r cydgysylltydd nyrsio eich cyfeirio eto ar unrhyw adeg.
Unrhyw gwestiynau eraill? 

Os oes gennych chi unrhyw gwestiynau eraill ynglŷn â sgrinio, cysylltwch â’ch meddyg teulu, nyrs y practis neu staff y clinig cymunedol, neu ysgrifennwch at: 

Y Cyfarwyddwr
Sgrinio Serfigol Cymru
18 Heol yr Eglwys Gadeiriol
Caerdydd
CF11 9LJ
Rydyn ni wedi creu taflenni ynglŷn â sawl agwedd ar sgrinio serfigol. Gallwch gael ein taflenni: 

· o Adran Weinyddol Sgrinio Serfigol Cymru yn eich ardal.
· gan eich meddyg eich hun.
· o’n gwefan ar www.screeningservices.org.uk/csw/pub/welsh/info/index.asp.

